
ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, ᐸᑎᑯᓗᒃ ᐊᕐᓇᑲᖅ, ᐊᖓᔪᖅᑳᖅ ᔩᓂ ᐃᖃᓪᓗᐊᖅ, ᐅᖃᖅᑎ ᔫ 

ᐃᓄᒃ, ᐊᖓᔪᖅᑳᖅ ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᒦᓚ ᖃᒥᓐᖑᐊᖅ, ᐸᐅᓗᓯ 

ᕿᔪᒃᑖᖅ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, ᒫᒡᒍᓚ ᓇᑲᓱᒃ, ᐸᑎᖅ ᓇᑦᓯᖅ, ᐃᒥᓕᐊᓐᓄ 

ᕿᓐᖑᖅ ᐹᓪ ᖁᐊᓴ, ᐋᓚᓐ ᕋᒻᐴᑦ, ᓯᕗᓕᖅᑎ ᔫ ᓴᕕᑲᑖᖅ, ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ, ᖄᑕᓂ ᑕᐅᑐᓐᖏ. 

 

>>ᑲᑎᒪᓯᒋᐊᖅᑐᑦ 14:32ᒥ 

 

ᑐᒃᓯᐊᕐᓂᖅ 

 

ᐃᒃᓯᕙᐅᑕᖅ (ᐊᖓᔪᖅᑳᖅ ᔫ ᐃᓄᒃ): ᐅᓐᓄᓴᒃᑯᑦ ᒪᓕᒐᓕᐅᖅᑏᑦ, ᓄᓇᕗᒥᐅᑦ. ᓄᓇᕗᒻᒥ 

ᐊᐅᓚᑦᑎᔨᐅᖃᑕᐅᓂᐊᖅᑐᒥᒃ ᑲᑎᒪᔾᔪᑎᖃᕐᓂᖅ ᒫᓐᓇ ᒪᑐᐃᖅᐸᕋ. ᑲᑎᒪᔾᔪᑎᒃᓴᑦᑎᓐᓄᑦ ᑲᔪᓯᓚᐅᙱᓂᑦᑎᓐᓂ, 

ᒪᓕᒐᓕᐅᖅᑎᐅᖃᑎᕗᑦ ᓇᑦᓯᓕᖕᒧᑦ ᒥᔅᑕ ᕿᙳᖅ ᑐᒃᓯᐊᕐᓂᒃᑯᑦ ᐱᒋᐊᖅᑎᑦᑎᔨᐅᓚᐅᕆᑦ. ᓇᖏᖅᓯᓗᑕ. 

 

>>ᑐᒃᓯᐊᕐᓂᖅ 

 

ᐊᖏᖅᑕᐅᓂᖓ ᑲᑎᒪᔾᔪᑎᒃᓴᖅ 

 

ᐃᒃᓯᕙᐅᑕᖅ: ᐅᓪᓗᒥ ᐱᓕᕆᐊᒃᓴᕆᕙᕋ ᑲᔪᓯᑎᑦᑎᔨᐅᓂᐊᖅᖢᖓ ᑖᔅᓱᒥᖓ ᓄᓇᕗᒻᒥ 

ᐊᐅᓚᑦᑎᔨᐅᖃᑕᐅᓂᐊᖅᑐᓂᒃ ᑲᑎᒪᔾᔪᑎᖃᕐᓂᕐᒥᒃ. ᑲᑎᒪᔨᓕᒫᑦ ᒪᓕᒐᓕᐅᖅᑎᓕᒫᑦ ᐱᓯᒪᒐᔅᓯ ᑖᔅᓱᒥᖓ 

ᐋᖅᑭᒃᓯᒪᓂᕆᓂᐊᖅᑕᑦᑎᓐᓂᒃ ᐅᓐᓄᓴ ᑲᑎᒪᑎᓪᓗᑕ. ᑖᒃᑯᐊ ᐊᑐᕐᓂᐊᖅᑕᕗᑦ ᐋᖅᑭᒃᓯᒪᓂᕆᓂᐊᖅᑕᕗᓪᓗ 

ᐊᑕᖏᖅᖢᑕ ᒪᓕᒐᓕᐅᖅᑎᐅᖃᑎᒌᑎᒍᑦ ᐊᖏᖅᓯᒪᒐᑦᑎᒍᑦ. ᐊᒻᒪᑦᑕᐅᖅ, ᑖᒃᑯᐊ ᐅᓪᓗᒥ ᑲᑎᒪᔾᔪᑎᒋᓂᐊᖅᑕᕗᑦ 

ᒪᓕᒐᓕᐅᖅᑏᑦ ᐱᓯᒪᔭᐃᓐᓇᕆᒐᔅᓯᐅᒃ. 

 

ᒪᓕᒐᓕᐅᖅᑎᐅᖃᑎᒃᑳ, ᑖᒃᑯᐊ ᑲᑎᒪᔾᔪᑎᒃᓴᕗᑦ ᓈᒻᒪᒋᕕᓯᐅᒃ? 

 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 

 

ᓂᕈᐊᕋᒃᓴᓐᖑᖅᑎᑦᓯᓂᖅ ᓯᕗᓕᖅᑎᓄᑦ ᑲᑎᒪᔨᒃᓴᒥᒃ 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᑲᔪᓯᕙᓪᓕᐊᓂᐊᖅᑐᒍᑦ ᓂᕈᐊᖅᐸᓪᓕᐊᓂᐊᖅᑎᓪᓗᑕ ᐃᓚᒋᔭᐅᓂᐊᖅᑐᒥᒃ 

ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᓄᓇᕗᒻᒥ. ᓂᕈᐊᒐᒃᓴᐃᑦ ᐊᑐᓂ ᐱᕕᖃᖅᑎᓐᓂᐊᖅᑕᒃᑲ 5 ᒥᓂᒥᒃ ᐅᖃᐅᓯᒃᓴᒥᓂᒃ 

ᐅᖃᓪᓚᒍᓐᓇᖁᓪᓗᒋᑦ. ᑲᑎᒪᔨᐅᖃᑎᒃᑳ, ᐃᖅᑲᐃᑎᓚᐅᕐᓚᔅᓯ ᓂᕈᐊᒐᒃᓴᙳᖅᑎᑕᐅᒍᕕᑦ, ᑕᕝᕙᙵᑲᐅᑎᒋ 

ᓇᓗᓇᙱᑦᑎᐊᕆᐊᖃᖅᑐᑎᑦ ᐊᖏᕐᒪᖔᖅᐱᑦ ᐋᒃᑳᕐᒪᖔᖅᐱᓪᓘᓐᓃᑦ ᓂᕈᐊᒐᒃᓴᙳᖅᑎᑕᐅᔾᔪᑎᒥᒃ. 

 

ᖁᔭᓐᓇᒦᒃ. ᒫᓐᓇ ᓂᕈᐊᒐᒃᓴᙳᖅᑎᑦᑎᓂᕐᒥᒃ ᒪᑐᐃᖅᓯᕗᖓ. 

 

ᒪᓕᒐᓕᐅᖅᑎ ᐅᖅᓱᖅᑑᒧᑦ, ᒥᔅᑕ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓂᕈᐊᒐᒃᓴᓕᐊᕆᔪᒪᔭᕋ ᒥᔅᑕ ᐸᑎᖅ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑎ ᒥᔅᑕ ᓇᑦᓯᖅ, ᐊᖏᖅᐲᑦ ᓂᕈᐊᒐᒃᓴᙳᖅᑎᑕᐅᔾᔪᑎᖕᓂᒃ? 

 

ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ, ᐊᒻᒪ ᖁᔭᓐᓇᒦᖅᐸᕋ ᑖᓐᓇ ᐊᐱᕆᔪᖅ. ᐃᒃᓯᕙᐅᑖᖅ, ᐊᖏᖅᑐᖓ. 

 

ᑎᓕᐅᖅᑕᐅᓂᖓ ᓯᕗᓕᖅᑎᓄᑦ ᑲᑎᒪᔨᐅᓂᕐᒧᑦ 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᓯᒪᖕᒪᑦ ᓂᕈᐊᒐᒃᓴᙳᖅᑎᑕᐅᔾᔪᑎᒥᓂᒃ. ᐊᓯᖏᓐᓂᒃ 

ᓂᕈᐊᒐᒃᓴᙳᖅᑎᑦᑎᔪᒪᔪᖃᖅᐸ? ᐊᓯᖏᓐᓂᒃ ᓂᕈᐊᒐᒃᓴᙳᖅᑎᑦᑎᔪᒪᔪᖃᖅᐸ? ᖁᔭᓐᓇᒦᒃ.  

 

ᐅᖃᖅᐳᖓ ᑖᓐᓇ ᒪᓕᒐᓕᐅᖅᑎ ᐊᐃᕕᓕᖕᒧᑦ ᐃᓕᔭᐅᓂᕋᖅᖢᒍ ᑖᒃᑯᓄᖓ ᓄᓇᕗᒻᒥ ᓯᕗᓕᖅᑏᑦ ᑲᑎᒪᔨᖏᓐᓄᑦ. 

 

>>ᐸᑦᑕᑐᖅᑐᑦ 

 

ᑎᓕᔭᐅᓂᖓ ᒥᓂᔅᑕᐅᑉ ᐃᓂᖓᓄᑦ 

 

ᑖᓐᓇ ᑎᓕᔭᐅᔪᒃᓴᐅᑕᐅᔪᖅ ᓯᕗᓕᖅᑏᑦ ᑲᑎᒪᔨᖏᓐᓄᑦ ᒫᓐᓇ ᐱᕕᖃᖅᑎᑦᑐᒪᓪᓗᑎᒍᑦ ᐅᖃᐅᓯᒃᓴᖃᕈᕕᑦ 

ᐅᖄᕐᔪᒍᓐᓇᖁᓪᓗᑎᑦ. ᒥᔅᑕ ᓇᑦᓯᖅ. 

 

ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᐸᔅᓯᓗ ᐅᕙᓐᓂᒃ ᐅᒃᐱᕈᓱᒃᑲᔅᓯ. ᓯᕗᓪᓕᖅᐹᒥᒃ ᑕᐃᒃᑯᐊ ᒪᐃᔫᒃᑲᒃ 

ᐅᖃᓪᓚᖃᑎᒋᖃᑦᑕᖅᑲᐅᒐᒃᑭᒃ ᓯᕗᓕᖅᑏᒃᑲᒃ ᓴᓪᓕᕐᒥ ᓇᐅᔮᓂᓗ ᖃᓄᖅ ᐃᓱᒪᖕᒪᖔᑎᒃ. ᑕᕝᕗᖓ 

ᐃᓕᔭᐅᓇᔭᕐᒪᖔᕐᒪ ᐊᐱᖅᓱᖅᑕᐅᖃᑦᑕᓕᓚᐅᕋᒫᓚᒐᒃᑭᑦ ᐃᑲᔪᖅᑐᓚᐅᕐᒪᑎᒃ ᐊᒻᒪ ᐃᓐᓇᕆᔭᒃᑲ ᖃᔅᓯᐊᕐᔪᑯᓗᐃᑦ 

ᑕᓗᐴᖅᓱᒋᑦ ᐊᐱᖅᓱᖃᑦᑕᓚᐅᕋᒪ ᐊᒻᒪ ᓄᓕᐊᑯᓗᒐᓗ ,ᕿᑐᕐᖓᑯᓗᒃᑲᓗ ᐅᖃᓪᓚᖃᑎᒋᕙᒃᓱᒋᑦ. 

 

ᐃᕐᓂᕋᓗ ᑕᐃᒪ ᑕᐅᑐᖕᒪᑦ ᐅᒃᑯᖅ ᐃᐅᓪᕙᓐ ᓇᑦᓯᖅ, ᐊᒃᓱᐊᓗᒃ ᑕᐃᓐᓇ ᑐᙵᕕᒋᖃᑦᑕᕋᒃᑯ, ᐃᕐᓂᕆᒐᓗᐊᖅᓱᒍ 

ᑐᙵᕕᒋᖃᑦᑕᕋᒃᑯ ᐃᓱᒪᒃᓴᖅᓯᐅᕈᑎᖃᑦᑕᕐᒪᖓ. ᐃᕐᓂᑯᓘᒃ ᑕᐅᑐᒃᑯᕕᑦ ᓇᒡᓕᒋᕙᒋᑦ. 

 

ᖃᐅᔨᒪᔪᐃᓐᓇᐅᓕᕋᑦᑕ ᐅᕙᑦᑎᓐᓂᒃ ᖃᐅᔨᒪᔾᔪᑎᖃᖅᑐᐃᓐᓇᐅᓕᕋᑦᑕ ᐅᑭᐅᖅ ᑖᓐᓇ ᖄᖏᖅᓯᒪᓕᕐᒪᑦ, 

ᖃᐅᔨᒪᔭᐅᓕᖅᓱᖓᓗ ᐃᓕᔅᓯᓐᓄᑦ ᐊᒻᒪ ᖃᐅᔨᒪᓕᖅᓱᓯ. ᖃᐅᔨᒪᖅᑰᕋᔅᓯ ᐱᓕᕆᖃᑕᐅᑦᓯᐊᕈᓐᓇᖅᑐᖓ ᐊᒻᒪ 

ᐃᓱᒪᒃᓴᖅᓯᐅᕈᓐᓇᑦᑎᐊᖅᓱᖓᓗ, ᐊᖏᖃᑕᐅᙱᒃᑳᖓᒪᓗ ᐃᓱᒪᒐ, ᐃᓛᒃ ᐃᒻᒥᓂᒃ ᐅᖃᖅᐸᒃᓱᖓ ᐊᒻᒪ 

ᐃᓱᒪᒐᑦᑕᐅᖅ ᐊᓯᔾᔨᖅᑕᐅᔪᓐᓇᖅᑐᖅ.  

 

ᐃᑉᐸᒃᓴᖅ ᐅᖓᑖᓂ ᑕᐃᓐᓇ ᐃᓕᓐᓂᐊᕐᕕᑦᑕ ᒥᒃᓵᓄᑦ ᓈᒻᒪᙱᓕᐅᕈᑎᖃᑲᐃᓐᓇᓚᐅᕋᓐᓄᒃ ᒥᓂᔅᑕ ᔪᐊᓇᓯᓗ, 

ᑭᓯᐊᓂ ᐊᖏᖃᑎᒌᒍᓐᓇᓚᐅᕋᓐᓄᒃ ᓯᕗᓂᒃᓴᕗᑦ ᑕᐅᑐᒃᓱᒍ ᐋᖅᑭᐅᒪᖁᓪᓗᒍ. ᑕᒪᓐᓇ, ᐅᖃᖅᑏ, ᑕᐃᒪᐃᑦᑑᒐᑦᑕ 

ᐃᓄᐃᑦ ᖃᐅᔨᒪᔭᑐᖃᖏᑦ ᑕᐃᒪᐃᑦᑑᖕᒪᑕ ᐊᖏᖃᑎᒌᙱᓚᐅᕋᓗᐊᖅᓱᑎᒃ ᓯᕗᓂᒃᓴᑦᑎᓐᓂᒃ ᐃᓱᒪᖃᓕᕌᖓᑦᑕ 

ᐊᖏᖃᑎᒌᓕᓲᖑᒐᑦᑕ. 

 

(ᑐᓵᔨᑎᒍᑦ) ᑖᓐᓇ ᑕᕝᕙ ᐊᖏᖃᑎᒌᖕᓂᕐᒧᑦ ᒐᕙᒪᐅᓂᕋᖅᑕᐅᖕᒪᑦ. ᐃᑉᐸᒃᓴᕐᓗ ᐃᒃᓯᕙᐅᑖᖅ 

ᑐᑭᓕᐅᕈᑎᑦᑎᐊᕙᐅᖕᒪᑦ ᑕᐃᒫᒃ ᒥᓂᔅᑕᒥᒃ ᐅᖃᖃᑎᒌᖃᑦᑕᕐᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᕐᕕᑦᑕ 

ᒥᒃᓵᓄᑦ ᑕᑯᒃᓴᐅᑎᑦᑎᖕᒪᑦ, ᑕᐃᒫᒃ ᑭᐳᒧᐊᕈᓐᓇᕐᓂᑦᑎᓐᓂᒃ ᑕᑯᒃᓴᐅᑎᑕᑦ ᐃᒪᓐᓇᓗ ᐊᖏᖃᑎᒌᖕᓂᕐᒨᓕᖅᖢᑕ 

ᓯᕗᓂᒃᓴᑦᑎᓐᓅᖓᖕᒪᑦ ᐃᓄᖁᑎᑦᑕ. 

 

ᐊᒻᒪᓗ ᒪᓕᒐᓕᐅᖅᑕᐅᖃᑎᒻᒧᑦ ᑕᑯᒃᓴᐅᓯᒪᒐᒪ ᐅᐸᒐᒃᓴᐅᑦᑎᐊᕋᒪ ᐊᒻᒪᓗ ᑖᒃᑯᓄᖓ ᐃᒡᓗᖔᖓᓅᕋᓗᐊᕈᒪ 

ᐊᐱᖅᓱᕈᓐᓇᕐᓂᖅ ᖃᐅᔨᒪᓂᐊᖅᑐᖅ ᖁᕕᐊᓇᑦᑎᐊᕐᓂᐊᖅᑐᓯ. ᓂᕆᐅᑦᑎᐊᖅᐳᖓᓗ ᐱᓕᕆᖃᑎᒋᓂᐊᕋᔅᓯ 

ᓄᓇᕗᑦ ᐱᐅᓯᕚᓪᓕᖁᓪᓗᒍ. 

 

ᐃᓴᒃᐸᒃᑲ ᓄᓇᕗᒻᒥᐅᓕᒫᑦ ᑖᒃᑯᐊ ᑭᒃᑯᓕᒫᓄᑦ ᑲᑐᔾᔨᓗᑕ ᐃᖅᑲᓇᐃᔭᖅᑎᐅᒐᓗᐊᕈᕕᑦ ᐊᓯᒋᒐᓗᐊᕈᕕᐅᒃ, 

ᐊᑕᐅᑦᑎᒃᑯᑦ ᐃᖏᕐᕋᓂᐊᕋᑦᑕ ᓄᓇᕗᑦ ᐱᐅᓂᖅᐹᙳᖅᑎᓐᓇᓱᒡᓗᒍ ᑲᓇᑕᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓇᑦᓯᖅ. ᑲᑎᒪᔩᑦ ᐃᖅᑲᐃᑎᓚᐅᕐᓚᔅᓯ ᐅᓇ ᐃᒡᓗ ᑲᑎᒪᓂᓪᓚᑦᑖᕗᑦ 

ᑲᔪᓯᒋᐊᓛᕐᒪᑦ ᓇᒡᒐᔾᔭᐅᒥ 1:30 ᐅᓐᓄᓴᒃᑯᒃ, ᓄᕖᕝᕙ 5, ᐊᒻᒪ ᐃᖅᑲᐃᑎᓚᐅᕐᓚᒃᑲ ᑖᒃᑯᐊ ᑲᑎᒪᔨᑐᐃᓐᓇᐃᑦ 

ᑲᑎᒪᓂᖃᕐᓂᐊᖅᑐᓯ 3:00−ᒧᐊᖅᐸᑦ ᑕᐃᑲᓂ ᓇᓄᖅ ᐃᒡᓗᕈᓯᕐᒥ. 

 



ᐅᓪᓗᑐᐃᓐᓇᖅ, ᓄᕕᐱᕆ 2, 2018 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ 3 

 

 

ᑖᓐᓇ ᓄᓇᕗᒻᒥ ᐊᐅᓚᑦᑎᔨᐅᖃᑕᐅᓂᐊᖅᑐᒧᑦ ᑲᑎᒪᔾᔪᑎᖃᕐᓂᖅ ᒪᑐᕙᕋ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

>>ᓄᖅᑲᖅᑐᑦ 14:40ᒥ 


